
Tað er ikki við mýkindum, 
sum Edmund Joensen fer við 
Sambandsflokkinum og løg­
manni, nú hann alment eftir­
metir fyrstu 100 dagarnar hjá 
landsstýrinum:

• Flokkurin hevur flutt 
seg frá sínum sosial-liberala 
grundstøði

• Flokkurin fylgir í dag 
øðrum flokki á einari víð
gongdari høgra-liberalistisk
ari rás, har fá fyrilit eru fyri 
stevnu Sambandsfloksins 
og teimum mongu, ið trúliga 
stuðla flokkinum.

• Fleiri við mær munnu 
halda, at sjónligur munur er 
á tí, sum flokkurin segði áðr
enn valið og tí, sum flokkurin 
hevur gjørt eftir valið

• At Sambandsflokkurin 
er við til at skatta pensjónir 
við inngjald er eitt beinleiðis 
inntriv í persónliga frælsið 
hjá borgarunum. Hetta er 
eitt brot á sosial-liberalt 
prinsipp

• Skattapolitikkurin 
hjá ABDH samgonguni 
gongur eisini ímóti sos

ial-liberalu stevnu floksins
• Á ongan hátt var valúrsl

itið eitt ynski frá føroyingum 
um at seta eina víðgongda 
høgra-liberalistiska stjórn 
eftir valið...

Og vit kundu hildið fram 
við at endurgivið fyrrverandi 
sambandsløgmann, sum er 
týðuliga misnøgdur við 
kósina hjá Kaj Leo Jo­
hannesen. Hóast hann 
ikki heldur nógv um 
løgmann, so heldur 
hann tó, at tað glógvar 
í Johan Dahl, sum talar 
fyri og krevur tilfeing­
isgjald.

Hann heldur, at flokkur­
in heldur skuldi valt annan 
flokk at samstarvað við – 
her sipar hann  til Javnaðar­
flokkin.

Hann vónar, at allir 
ábyrgdarpersónar í Sam­
bandsflokkinum  fara at nýta 

næstu 100 dagar­
nar at rætta kós 

S a m b a n d s ­
floksins.
– Um tað ikki 
eydnast, so eri 
eg bangin fyri 

avleiðingunum, 
sigur Edmund 

Joensen.

Tað er ikki hissini varskó, sum 
Edmund Joensen, fyrrverandi for­
maður Sambandsfloksins, fyrrver­
adi løgtingsmaður og fyrrverandi 
løgmaður, nú rópar eftir Kaj Leo 
Johannesen og fylgi hansara í Sam­
bandsflokkinum.

Á hesum stað hava vit ferð eftir 
ferð víst á, at Sambandsflokkur­
in lítla og onga ávirkan hevur á 
politikkin, sum samgongan rekur. 
Fólkaflokkurin hevur alt valdið, 
meðan Sambandsflokkurin eigur 
kransakøkufigurin, Kaj Leo Holm 
Johannesen.

Nú sigur Edmund Joensen júst 
tað sama.

Tá hetta er sagt, so er tað als ikki 
fyri at lasta Fólkaflokkin. Tvørturí­

móti. Fólkaflokkurin rekur sín egna 
fólkaflokspolitikk – sjálvandi. Mun­
urin er bara tann, at meðan Fólka­
flokkurin fekk átta tingfólk vald 
á ting, so hava Jørgen Niclasen og 
flokkur hansara dugað so væl at 
telvað seg til politiska valdið, at 
flokkurin í veruleikanum hevur 19 
atkvøður í løgtinginum. Fyri at siga 
tað eitt sindur groft, so eru tey átta 
sambandsfólkini, Jenis av Rana, Bill 
Justinussen og Jógvan Skorheim 
bara atkvøðuneyt hjá Fólkaflokk­
inum.

Tá Bjarni Djurholm 1. august í 
fjør legði fram á ting uppskot um 
flatskatt, vóru tað tey fæstu, sum 
góvu sær far um tað. Vit umrøddu 
tað tó á hesum stað, tí hetta var 

so eitt uppskot, sum um ikki ann­
að setti hol samfelagstrupulleik­
an við tí høga marginalskattinum. 
Men at hetta uppskot skuldi verða 
lóg 144 dagar seinni, tað hevði 
eingin roknað við. Valla heldur tey 
í Fólkaflokkinum. Tað var kortini 
gjøgnumtrumfað uttan trupul­
leikar, tí Fólkaflokkurin hevði 10 
atkvøðuneyt aftur at sær í løgting­
inum.

Agnið hjá Fólkaflokkinum var at 
lata Sambandsflokkin sleppa niður 
til Danmarkar at biðja um hægri 
blokkstuðul. Hóast Jørgen Niclasen 
hevur verið kúrrur um málið, so hev­
ur formaður Fólkafloksins á tingi 
loksins avdúkað tað, sum tey flestu 
vistu, at hetta bara vóru kávalótir 

hjá Fólkaflokkinum: Tey lótu Kaj 
Leo Johannesen fara til Danmarkar 
at bidda pengar, vælvitandi um, at 
hann bara kundi koma heimaftur 
við teimum átta milliónunum, sum 
ein prístalsregulering kundi geva.

Enn er einki, sum bendir á, at 
løgmaður hevur uppdagað tað. 
Men tað hevur Edmund Joensen, 
sum ikki fær tagt longur. Hann vil 
ikki standa og hyggja, meðan Sam­
bandsflokkurin nærkast eggini.

At Edmund Joensen er ein spil­
loppmakari, hevur hann so mangan 
víst. Men hann sær hóast alt, at løg­
maður er fjarstýrdur – og hann ótt­
ast fyri avleiðingunum, um flokkur­
in ikki tekur annað skinn um bak.

Vit kunnu bara staðfesta, at 
hetta er ein áhugaverd eygleiðing.

Edmund: Kaj Leo eltir víð­
gongda høgra-Fólkaflokkin

At flogferðaseðlaprísirnir 
millum Føroyar og útheim­
in eru ov høgir, er vorðið 
eitt politiskt postulát hjá 
nógvum politikarum. 

Jú, tað er dýrt at flúgva – 
og samanborið við, hvat vit 
kunnu fáa ferðaseðlar fyri 
millum onnur lond, so kann 
hesin pástandur sannast.

Men tað tykir kortini, 
sum nógvir politikarar í 
hesum málið taka fepurin 
millum fólk – fyri síðani at 
ogna sær eina meingin, sum 
tey flestu kunnu vera samd 
um.

Men tað er altso politiska 
skipanin, sum setti út í 
kortið privatiseringina av 
almenna flogfelagnum. Tað 
er politiska skipanini, sum 
er orsøkin til, at henda til­
gongd steðgaði í hávlum 
gekki. Og tað er politiska 
skipanin, sum er orsøkin til, 

at hetta hevur staðið í stað 
seinastu fimm árini.

Vinnumálaráðharrin úr 
sosial-liberala Sambands­
flokkinum er størsti tals­
maður fyri at nationalisera 
tann partin av flogfelagn­
um, sum er privatur. Løg­
maður var í oktober tals­
maður fyri, at vit kunnu 
brúka eina blokkstuðuls­
hækking til at fáa bíligari 
flogferðaseðlar. Tað síðsta 
nýggja er at skatta hvørt 
húsarhald fyri at fáa prísin 
niður.

Alt hetta er tað bera 
snakk. Um politikarar ikki 
hava eina veruliga loysn, 
so er best at teir tiga. Teir 
kunnu leggja fyri við at 
taka av tyngjandi avgjøld 
og at gera neyðugar um
raðfestingar, sum skulu til 
– heldur enn bara at snakka 
fólki eftir munninum.

Snikksnakk um flogferðir

Kann nakar vakja kaj leo?

Ein skorfleingja frá 
sambandshøvdinganum...

»Eldra­
byrðan« 
vend á 
høvdið
Hans Pauli Strøm
tíðargrein á síðu 19

Eiga 
at síggja 
møgu­
leikarnar...
Bjarni Djurholm
kjak á síðu 20

Hugskot og viðmerkingar – send sms til 225000

Lisið á
Fallin, og plátan lá eftir! 
Hesar seinastu dagarnar 
hava tveir hampamenn 
verið fyri teirri vanlagnu at 
renna á við akfarinum og í 
óhappinum mist fremsta 
nummarspjaldrið.

Teir meta tað vera ikki 
sørt órættvíst at teir, hóast 

teir í óhapsløtuni vóru í 
góðum lag, skulu revsast 
fyri tað.

Teir hava tí stovnað 
Plátufelagið Sutl, sum skal 
virka fyri at avtaka fremra 
nummarspjaldrið – hetta er 
eisini umhvørvisvinarlig 
hugsan.

Edmund Joensen heldur, at 
Jørgen Niclasen hevur alt 
vald á Kaj Leo Johannesen 
og landsstýrinum


